
Abstract. The article provides comprehensive analysis of methodological 
foundations for teaching stories, written by the classic of Kazakh literature, 
great writer Mukhtar Auezov, from a scientific and theoretical point of view. His 
literary works went beyond national framework and, as a precious treasure, 
entered the golden fund of universal culture. In addition, the work considers 
methodological potential of teaching in the modern educational process. In 
order to achieve the goal set, we will reviewwork of researchers, who have 
considered various aspects of study and teaching of ‘story’ genre in Kazakh 
literature, analyze opinions and conclusions, made by scientists and teachers, who 
systematize their study of classic writer’s stories systematically. In addition, 
thematic and ideological nature, general poetics and methodological 
characteristics of M. Auezov’s stories are studied in detail, including main 
author’s positions, philosophical, psychological, pedagogical foundations and 
areas of study.Within the framework of widely used educational paradigms in 
the modern learning system, the study reflects features of learning, effectiveness 
of learning through new technologies and prerequisites for achieving knowledge, 
using innovative methods and techniques in the educational process. In 



15

Bulletin the National academy of sciences of the Republic of Kazakhstan

conclusion, the article ratifies general methodological system of teaching writer’s 
stories and offers an illustrative figure.

Keywords: story, methodology, technology, training, paradigm, education 
system.

М. ӘУЕЗОВТІҢ ӘҢГІМЕЛЕРІН ОҚЫТУДЫҢ ӘДІСТЕМЕЛІК 
НЕГІЗДЕРІ

Аннотация. Мақалада шығармалары ұлттық шеңберден биікке көтеріліп, 
жалпы адамзаттық мәдениеттің алтын қорына қымбат қазына болын енген қазақ 
әдебиетінің классигі, ұлы жазушы Мұтар Омарханұлы Әуезовтің әңгімелерін 
оқытудың әдістемелік негіздері ғылыми-теориялық тұрғыда, жаңаша көзқараста 
жан-жақты сараланып, қазіргі білім беру үрдісінде оқытылуының әдістемелік 
әлеуті туралы баяндалады. Ол үшін қазақ әдебиетіндегі «әңгіме» жанрын 
оқыту мен жалпы зерттелу жайын әр қырынан қарастырған зерттеушілердің 
еңбектеріне шолу жасалынып, классик жазушының әңгімелерін оқытуды 
әдістемелік тұрғыда жүйелеуге талпынған ғалымдардың, ұстаздардың пікірлері 
мен тың тұжырымдары сараланады. Сонымен қатар, М. Әуезовтің әңгімелерінің 
тақырыптық-идеялық сипаты, жалпы поэтикасы мен автордың негізгі 
ұстанымдарын, оқытудың философиялық, психологиялық, педагогикалық 
негіздері мен тұғырларынан тұратын әдіснамалық сипаты тыңғылықты 
зерделенеді. Қазіргі оқыту жүйесінде кеңінен қолданылып жүрген білім беру 
парадигмалары аясында оқытудың ерекшеліктері, жаңа технологиялар арқылы 
оқытудың тиімділігі, және оқу үрдісіндегі инновациялық әдіс-тәсілдерді 
қолдана отырып білімге қол жеткізудің алғышарттары көрсетіледі. Мақала 
соңында жазушының әңгімелерін оқытудың жалпы әдістемелік жүйесі 
нақтыланып, сызба түрінде суреттеліп ұсынылады.  

Түйін сөздер: әңгіме, әдістеме, технология, оқыту, парадигма, білім беру 
жүйесі. 

МЕТОДИЧЕСКИЕ ОСНОВЫ ОБУЧЕНИЯ РАССКАЗАМ М. АУЭЗОВА

Аннотация. В статье с научно-теоретической точки зрения проведен все-
сторонний анализ методических основ обучения рассказам классика казахской 

литературы, великого писателя Мухтара Омархановича Ауэзова, произведения 
которого вышли за национальные рамки и как драгоценное сокровище 
вошли в золотой фонд общечеловеческой культуры, а также раскрывается  
методический потенциал обучения в современном образовательном процессе. 
Для решения поставленной цели будет проведен обзор трудов исследователей, 
рассматривавших различные аспекты изучения и преподавания жанра «рассказ» 
в казахской литературе, будут проанализированы мнения и выводы ученых, 
учителей, методически систематизирующих изучение рассказов писателя-
классика. Кроме того, детально изучаются тематико-идейный характер, 
общая поэтика и методологическая характеристика рассказов М. Ауэзова, 
включающая основные позиции автора, философские, психологические, 
педагогические основы и направления обучения. В статье в рамках широко 
применяемых образовательных парадигм в современной системе обучения 
отражены особенности обучения, эффективность обучения посредством 
новых технологий и предпосылки достижения знаний с использованием 
инновационных методов и приемов в учебном процессе. В заключении статьи 
уточняется общая методическая система обучения рассказам писателя и 
предлагается иллюстративная схема.

Ключевые слова: рассказ, методика, технология, обучение, парадигма, 
система образования.

КІРІСПЕ
Адамзат тарихында білім мен ғылымның жаңа эволюциялық дамуы 

кезеңінің көрінісі болған ХХІ ғасырда әлемнің барлық өркениетті елдері 
ғасырлар бойы жүріп өткен жолдарындағы рухани-ағартушылық бағытында 
қол жеткізген жетістері мен кемшіліктерін қайта ой елегінен өткізіп, жаңаша 
көзқараста интерпретациялауда. Бұл орайда атқарылып жатқан ауқымды 
істердің бірі ретінде білім беру жүйелерін заман талабына сай жаңғыртып, 
оқытудың барлық саласында жаңа педагогикалық технологиялар мен 
парадигмаларды қалыптастырып, адамгершілік құндылықтарды сақтай 
отырып оқытудың тұжырымдамалық, әдістемелік негіздерін әзірлеуде. Осы 
бағытта   кел-келген ұлттың рухани дамуының қандай дәрежеге жеткендігі 
дана тұлғаларына деген көзқарас пен көркемдік өлшемнің деңгейі арқылы 
пайымдалатындығы айрықша ескеріліп, әрбір ел болашақ жастарына өздерінің 
ірі тарихи тұлғаларының танымдық, тағылымдық көзқарастары қамтылған 
рухани мұралары мен құнды пікірлерін қайта саралап оқытуда. Қазақ халқында 
өз елін түрлі кезеңдерде рухани құлдырауларға ұрындырмай, ұлттық болмыс-
бітімі мен құндылықтарын сақтауда негізгі өзек болатын мұндай тау тұлғаның 
бірі де бірегейі ұлы гуманист жазушы Мұхтар Омарханұлы Әуезов.

М. Әуезов қазақ әдебиеті мен мәдениетін тарихи-көркемдік ойлар арқылы 
әлемдік деңгейде көтерген бірегей тұлға. Қазақ халқының тұрмыс-тіршілігі мен 
тарихи дәстүрінің ерекшелігін, ойлау жүйесінің құрылымын, тіл байлығының 
қуатын да әлем елдері М. Әуезов арқылы таныды. Қазақ елінің сөз өнерін 

әлемге танытқан ұлы жазушы кеңестік дәуірдің идеологиялық тежеулерімен 
шектеліп қалмай, әдебиетті өз табиғатына сай ұлттық үлгімен өрнектеп жалпы 
адамзаттық ортақ мұра деңгейіне көтере білді. Нәтижесінде қазақ халқын, 
және оның ұлттық дәстүрін барлық қырынан энциклопедиялық деңгейде жан-
жақты ашып көрсеткен 17 мыңнан астам сөз қолданып әлем әдебиетінің алтын 
қорына «Абай жолы» секілді алып туындыны қосып ғаламдық деңгейдегі ірі 
романист жазушыға айналды. Автордың көлемі төрт кітаптап тұратын бұл 
ғажайып шығармасы әлемнің 116 тіліне аударылып миллиондаған данамен 
таралып, 200 томдық  «Әлем әдебиеті кітапханасы» сериясында басылған ( 
Қасқабасов, 1:26). 

This once again shows the range of the writer’s creative talent. The widespread 
use of non-verbal means of communication enforces the artistic originality, 
manysidedness and multidisciplining of the literary work. The study of these 
linguistic resources provides the opportunity for their complex application to acquire 
the verbal and non-verbal communication. (Әбдіғұлов, 211:686). Much of Abai’s 
reputation owes its existence to the twentieth-century author, critic, and scholar 
Mukhtar Auezov (1897–1961), whose biographical writings on the poet formed the 
standard narrative of his life and work (Бейбітнұр және т.б., 2015).

Сондықтан, М. Әуезовтің шығармашылық мұраларын жан-жақты 
қарастырған зерттеушілердің де басым көпшілі өз назарларын осы кең көлемді 
шығармаға аударып отырған. Дегенмен, ұлы жазушының көркемдік ойлау 
қабілеті, реалистік бағыттағы көзқарастары, характер жасаудағы шеберлігі, 
образ шындығын суреттеуі, тіл шеберлігі, спихологизмді сипаттауы секілді қол 
жеткізген табыстары алғаш рет прозалық әңгімелерінде көрініс берген. Бұл 
тұрғыда «Қорғансыздың күні», «Оқыған азамат», «Қаралы сұлу», «Жетім», 
«Кінәмшіл бойжеткен», «Ескілік көлеңкесінде», «Кім кінәлі?», «Жуандық», 
«Қасеннің құбылыстары» және т.б. әңгімелерінің жазушының шығармашылық 
ізденісі жолында айрықша маңызы бар (Тасболатұлы 199:185). 

Зерттеу жұмысында таңдалған көзқарас, алдыға қойылған келелі 
мақсаттарға қол жеткізу әдістері мен тәсілдерінің негіздемесі ретінде М. 
Әуезовтің шығармашылығына қатысты қазақ әдебиетін оқыту әдістемесінде 
жүргізіліп жатқан іргелі зерттеулер мен ғылыми нәтижелер басты назарға 
алынды. Соңғы кездері қоғамдық ой-сана мен ғылыми ойлау жүйесіндегі соны 
бағыттар мен жаңашылдық белгілер зерттеудің инновациялық тұрғыдағы 
тірек көзі ретінде белгіленіп, жазушының көркем әңгімелерін оқытудың 
әдістемелік жүйесін жасауға тапыныстар жасалынды. Сонымен қатар, М. 
Әуезовтің шығармашылығына қатысты ғылыми айналымдағы нақтылы түрде 
дәлелденген тұжырымдар мен нанымды дереккөздер, қалыптасқан таным 
түсініктер мен орнықты қағидалар зерттеу жұмысының методологиялық қор 
көзі болып табылды.

ЗЕРТТЕУ ӘДІСТЕРІ
Алдыға қойылған мақсат-міндеттерді жүйелі түрде шешу бағытында 

М. Әуезовтің шығармашылығына қатысты түрлі дереккөздер мен құнды 

мәліметтердің, қолданылған әдебиеттердің негізінде жинақтау, даралау, 
бақылау, баяндау, зерделеу, талдау, объективті-саралау, сұрыптау, жүйелеу, 
дәйектеу, тұжырым жасау, ой қорыту мен ақпаратты өңдеу, интерпретациялау  
және т.б. ғылыми әдіс-тәсілдер желісінде жүзеге асырылды. Зерттеу мето-
дологиясы обьективтік, тарихилық, жүйелілік, салыстырмалық, тұжы рымдау, 
тақырыптық ғылыми таным принциптеріне негізделіп, ғылыми мақалалар 
жазудың талаптарына сәйкес жүргізілді.

ЗЕРТТЕУ МАТЕРИАЛДАРЫ
Қазақ әдебиетіндегі проза жанрына алғаш сүреу түскен кезеңде М. Әуезов, 

Б. Майлин, Ғ. Мүсіреповтердің бастамасымен басталған әңгіменің қазіргі 
қазақ әдебиетінде өзіндік қалыптасқан дәстүрі мен бағындырған биігі бар 
(Caffee, 2018)Көлемі шағын болса да күрделі жанр болып табылатын әңгіме 
ғылыми-теориялық тұрғыдан да жан-жақты зерделенген, жүйеленген. Атап 
айтқанда, Б. Наурызбаев, З. Қабдолов, С. Шарабасов, А. Құлымбетова, 
Р. Рүстембекова, Г. Балтабаева, Қ. Тамабаева, С. Айтуғанова және т.б. 
зерттеушілердің еңбектерінде «әңгіме» жанрына әр қырынан қарастырылып 
ғылыми тұжырымдар жасалынған. Ал, М. Әуезовтің әңгімелерін зерттеп-
зерделеу мен поэтикалық әлемін танып-білуде Х. Әдібаевтың «О поэтике 
повестей и рассказов М. Ауэзова двадцатых годов» және К. Уразбаеваның «М. 
Әуезовтің алғашқы прозасындағы фольклорлық дәстүр мен романтикалық 
стиліндегі ерекшеліктер» атты кандидаттық диссертациялық жұмыстарының 
маңызы ерекше. Аталмыш жұмыстарда М. Әуезовтің әңгімелерінің зерттелуі, 
тақырыптық-идеялық ерекшелігі, суреткерлік стилі, кейіпкерлер жүйесі, 
фольклорлық дәстүрдің жайы, байыптап тексеріліп шыққан (Қирабаев, 2011). 
Сонымен қатар, бұл бағыттағы құнды пікірлер мен жаңаша көзқарастар 
ретінде Е. Лизунова, Ы. Дүйсенбаев, Ә. Қоңыратбаев, Б. Майтанов, Т. 
Кәкішұлы, Г. Пірәлі, Т. Жұртбай, Р. Әбдіғұлов сынды әдебиет зерттеушілерінің 
бірнеше ғылыми-мақалаларының мәні айрықша екендігін де атап өтуіміз 
керек. Түйіндеп айтқанда қазіргі қазақ әдебиетіндегі «әңгіме» жанры және 
М. Әуезовтің әңгімелері көркемдік, танымдық, ғылыми-теориялық тұрғыда 
айтарлықтай сараланып, жүйеленген. Дегенмен, олардың жалпы поэтикалық 
табиғатын, автордың қаламгерлік қуатын, шығарманың көркемдік сипатын 
таныту мен оларды оқыту жолдары тыңғылықты қарастырылып, әдістемелік 
әлеуеті қалыптаспай келеді. Әдебиетті оқыту әдістемесі саласында көркем 
шығармаларды талдау мен оқытуға арналған соңғы жылдарда қорғалған РhD 
докторлық диссертацияларда да негізінен кең көлемді прозалық шығармалар 
зерттеу нысанына алынған. Мәселен, А. Акбулатовтың «ХХІ ғасырдағы қазақ 
романдарын жоғары мектепте оқыту әдістемесі» мен Қ. Сүлейменованың 
«Эпикалық шығармаларды оқытуда оқушылардың оқырмандық қабілетін 
дамыту әдістемесі» тақырыптарында қорғаған диссертациялық жұмыстарында 
эпикалық шығармалар ретінде повестер мен романдарды оқытудың әдістемелік 
жүйесі әзірленіп, ұсынылған. Бұл тізімді уақыт өткен сайын қазақ әдебиетін 

оқыту әдістемесіне байланысты оқулықтар мен монографиялық еңбектер 
жазатын әдіскер-ғалымдар, ұстаздар, және диссертациялар қорғайтын 
ізденушілер толықтыра түсетіндігі анық. Мұндай ауқымды істің маңызды бір 
бағыты ретінде жазушы ойының көркемдік көкжиегін қысқа да нұсқа түрде 
көрсетіп, ауқымы кең повестер мен романдарда айтылатын ойларды ықшамдап 
5-10 беттің көлеміне сыйдыра алатын шағын көлемді эпикалық шығарма
әңгімені оқытудың әдістемелік жолдарын жан-жақты қарастырып, тәжірибелік-
эксперимент жұмыстары арқылы дәлелдеп, тұжырымдап ұсыну қажет деп
ойлаймыз. Бұл орайда қазақ әдебиетіндегі «әңгіме» жанрына алғашқылардың
бірі болып қалам сермеген, өз әңгімелері арқылы ХХ ғасырдағы қазақ прозасын
Еуропалық деңгейге көтеріп, классикалық әдебиетке айналдырған ұлы жазушы
М. Әуезовтің әңгімелерін оқытудың әдістемелік жүйесін әзірлеудің маңызы
ерекше болмақ.

ТАЛҚЫЛАУ
Бүгінгі күні М. Әуезовтің шығармашылығын негізгі орта мектептер мен 

колледждерде, жоғары оқу орындарында «Қазақ әдебиеті», «Қазіргі кезеңдегі 
қазақ әдебиеті», «ХХ ғасыр басындағы қазақ әдебиеті», «Әуезовтану», «Әуезов 
және әлем әдебиеті» секілді пәндерде оқытылып жүр. Бұл бағыттағы ғылыми 
зерттеу жұмыстарының арасында зерттеуші Қ. Тасболатұлының «Изучение 
творчества Мухтара Ауэзова в средней казахской школе» тақырыбында қорғаған 
кандидаттық диссертациясы мен әдебиетті оқыту әдістемесіне үлкен үлестерін 
қосқан ұстаздар мен ғалымдар Қ. Бітібаева, Т. Ақшолақов, Т. Жұмажанова, 
Б. Сманов және т.б. еңбектері айрықша. Дегенмен, ұлы жазушының 
шығармашылығы әр қырынан оқытылып жүрген аталмыш оқу пәндерінде 
және зерттеуші-ғалымдар мен әдіскер ұстаздардың құнды еңбектерінде де 
көпшілік жағдайда зерттеу нысаны «Абай жолы» роман-эпопеясы алынып, М. 
Әуезовтің әңгімелерін оқытудың әдістемелік жүйесі мен жолдары кенжелеп 
қалған. Ал жоғары оқу орындарында қазіргі оқыту жүйесінің ерекшеліктері 
мен талабына сай жоғарыда аталған М. Әуезовтің шығармашылығын оқытуға 
арналған оқу пәндерінің оқу-жұмыс бағдарламаларында «міндетті» пән емес 
«таңдау» (эллективті) пән ретінде тұруы, оқыту әдістемесіне қатысты арнайы 
диссертациялардың қорғалмауы, білім берудің қазіргі парадигмалары мен 
технологияларына сай жаңаша көзқараста әдістемелік тұрғыда жүйеленбеуі 
және т.б. мәселелер жеке саралау мен сараптауды қажет етеді.     

М. Әуезовтің әңгімелерін оқытуды объект ретінде жан-жақты қарастыратын 
негізгі пән әдебиетті оқыту әдістемесі болып табылады. Ол педагогика 
ғылымының бір саласы ретінде ХХ ғасырдың басында қалыптасып, бүгінгі 
күнге дейін ғылыми-эволюциялық жолмен қоғамдық-әлеуметтік талаптар мен 
уақыттың сұранысына сай дамып келеді. Сондай ақ, әдебиетті оқыту әдістемесі 
өзінің зерттеу, талдау, саралау жұмыстарында педагогика ғылымының ашқан, 
негіздеген заңдар мен заңдылықтарға, принциптерге тікелей сүйенеді. Содан 
бастау алады, және соның негізінде дамиды. Олай болса соларды танудың 

жүйелі зерттеу тәсілін, шындықты білудің, танымның ғылыми жүйесін 
қалыптастырудың заңдылықтарын айқындайтын, сол үшін адам әрекетін 
дұрыс ұйымдастырудың бағдарлы амал, тәсілдерін, оның жолдарын көрсететін 
зерттеу әдісі ғылымның әдіснамасы деп аталады (Балтабаева, 1999).

Жалпы «әдіснама» педагогикада жаңадан қалыптасқан сала да ұғым да емес. 
Оны педагогика тарихында көптеген ғалымдар, танымның жалпы әдістері 
туралы ілім, қоғамдық өмірді зерделеудің диалектикалық-материалистік 
ұстанымдары мен тәсілдеріне негізделген идеялар жиынтығы деп анықтап 
қойған. Бұл орайда К. Поппер, Т. Кун, М. Палани, П. Фейерабенд, Ю. Бабанский, 
В. Загвязинский, В. Гурман, В. Краевский, М. Саткин және т.б. зерттеушілердің 
еңбектері ерекше маңызды. Аталмыш ғалымдардың бірі әдіснаманы «әдістер 
туралы ғылым» десе, басқалары философиялық үдерістер қолданылатын сала 
деп түсіндірген. Ал, осы саланы тыңғылықты зерделеп жүрген белгілі отандық 
ғалым Б. Тұрғынбаева «Әдіснама дегеніміз - ғылымды тану жолы» (Әбдіғұлов, 
2009) - деп тұжырымайды. Біз де осы пікірді қуаттай отырып, М. Әуезовтің 
әңгімелерін оқытудың ғылыми-танымдық жолдарының бастауы ретінде оның 
әдіснамалық негіздерін айқындап алуымыз қажет екендігін айтқымыз келеді. 
Бұл орайда М. Әуезовтің әңгімелерін оқытудың әдіснамалық жүйесін ғылыми 
тұрғыда жіктеп, әдістемелік жүйесін әзірлеуге талпыныс жасауда оның 
философиялық, психологиялық және педагогикалық неіздерін анықтап алу 
қажет. 

М. Әуезов әңгімелерінің философиялық негіздерін айқындау үшін оны қазіргі 
педагогика ғылымындағы «білім философиясы» ұғымымен өзара сабақтастықта 
қарастырғанымыз жөн. ХХ асырда Батыс елдері мен бүкіл Еуропада кеңінен 
қарастырылып қанатын жайған «білім философиясы»   отандық білім мен 
ғылым саласында жаңа сала болып саналады. Ол жалпы ғаламдық білім 
беру жүйесіндегі жаңа тенденциялардың қазіргі білім беру үрдісіне тигізетін 
ықпалын, интеграциялық, құндылықтық әрекеттерін жан-жақты зерделеуге 
бағытталған. Бұл саланы тереңдете зерттеген ғалым О. Крашнева: «Основными 
мировыми тенденциями развития философия образования являются смена 
социокультурных парадигм образования, связанных с кризисом классической 
модели и системы образования, разработка педагогических фундаментальных 
идей в гуманитарной науке, демократизация, гуманизация образования, создание 
системы непрерывного образования» (Тасболатұлы, 199:186) - деп білім 
философиясының қарастыратын басты бағыттарын айқындап берген. Сондай 
ақ, білім философиясы білім ұғымын тұлғаны тәрбиелейтін, өмірге бейімдейтін 
негіз деп қатарстырады. Өйткені, білім - адамды түбегейлі өзгертетін және 
оның тіршілік ету мүмкіндігін кеңейтетін рухани фактор болып табылады. 
Кемеңгер жазушы М. Әуезовтің әңгімелерінде білімді адамгершілікке, 
ізгілікке бастайтын құндылық ретінде бағалап, оқыған адамдардың образын 
тереңдете суреттеуі білім философиясының аталмыш факторлық, негіздемелік 
ұстанымдарымен тығыз сабақтастық табады. Қазақ әдебиетінде білімді 
кеңінен насихаттап, оны халық өмірімен тығыз байланыстырып оқыған көзі 



21

Bulletin the National academy of sciences of the Republic of Kazakhstan

ашық кейіпкерлердің бейнесін суреттеу А. Құнанбайұлы, С. Торайғыров және 
Б. Майлиннің шығармаларында кеңінен көтерілген. Олар демократиядан 
шыққан Ахмет пен Әбдірахман секілді халық мұғалімдерінің типін әдебиетке 
түсіріп, жаңалық ашты. Ал, М. Әуезов осы бағытты жаңаша көзқарастармен 
толықтырып, әдеби-көркемдік әсемдік пен образдарды жасуда, реалистік 
әдісті шебер қолданып, білімді құндылық ретінде игеруде интеллигенция 
өкілдерінің қоғамдық өмірдегі мәні мен негізгі функциясын айқындауға 
кеңінен тоқталды. Оған автордың ағартушылық мотивке құрылған «Оқыған 
азамат», «Кім кінәлі», «Сөніп-жану», «Үйлену», сияқты әңгімелері дәлел. 
Бұл әңгімелердегі Мақсұт, Ісләм, Қабыш, Сыздық сияқты кейіпкерлер алған 
білімдерін халық игілігіне жұмсауды ойлайтын, қоғамдық мүдде жолында 
тұрған оқығандар. Белгілі ғалым Ә. Қоңыратбаев М. Әуезовтің әңгімелерін 
тақырыптық-идеялық сипаты мен объектісіне, қарастырған проблемасына 
қарай төрт түрлі топқа бөліп жіктеген. Соның бірінші тобын «интеллигенция 
тақырыбына арналған әңгімелер» (Тұрғынбаева, 2012) - деп атаған. Демек, ұлы 
жазушының әңгімелерінің ауқымды бір бөлігінде білім философиясы туралы 
көзқарастары айқындалып, ағартушылық бағытына арналып білімді, оқуды 
игерудің мәні мен маңызын, халықты тәрбиелеп тура жолға салуда атқаратын 
рөлін анықтауға арналған деп тұжырымдауымызға болады. 

М. Әуезовтің әңгімелерін оқытудың келесі ғылыми-теориялық кезеңін 
оның психологиялық негіздері құрайды. Жазушының алғашқы әңгімесі 
«Қорғансыздың күнінен» бастап «Жетім», «Қаралы сұлу», «Кінәмшіл 
бойжеткен», «Қасеннің құбылыстары» және т.б. туындыларында психологизм 
табиғатының бояуы барынша шебер суреттелген. Көркем әдебиетте адамның жан 
дүниесіндегі сезім иірімдері мен түрлі психикалық күйлерді суреттеу, характер 
жасау, және портрет, монолог, диалог сияқты көркемдеуіш құралдар ортақ 
болғанымен, оны әр жазушы қарым-қабілетіне қарай түрлі деңгейде қолданады. 
Заңғар жазушы М. Әуезов өз әңгімелерінде кейіпкерлерінің ішкі әлеміне жан-
жақты тереңінен үңілу арқылы олардың психологиялық образдарын сомдауда 
аталмыш көркемдеуіш құралдарды шебер пайдалана білген. Бұл жазушының 
проза жанрындағы шеберлігі мен негізгі ойын айқындайтын айрықша 
құбылыс болып табылады (Крашнева, 2005). Сондықтан, ұлы жазушының 
әңгімелерін оқытқанда ондағы терең психологизмге толы суреттеулердің 
білім алушылардың психикасына тигізетін ықпалын ескере отырып, біртұтас 
психологиялық тұтастықта қарастырған жөн. Бұл орайда психологиялық 
анықтау, талдау, саралау, салыстыру және т.б. әдістерді қолдану мен қатар автор 
әңгімелерінің жазылған кезеңіндегі заманға сай контекстік көзқарас пен қазіргі 
білім беру жүйесіндегі білім алушылардың жеке тұлғалық психологиясындағы 
ерекшеліктер мен құбылыстар айрықша ескерілуі қажет. Себебі, қазіргі білім 
беру үрдісінің көздеген бірден-бір мақсаты жеке тұлғаның психологиялық, 
интеллетуалдық қабілеттерін дамытуға бағытталған. Психология ғылымының 
ақықтауынша біздің елдегі жеке тұлға психологиясы зерттеудің енді ғана дамып 
келе жатқан өте жас саласы. Ол тек соңғы елу жылдың ішінде ғана қанат жайып 

қуаттанып келеді. Бұл бағытта болашақты шығармашылықпен зерттеушілер 
өздерінен бұрынғылардың интеллектілі қазынасына сүйенетін болады 
(Қоңыратбаев, 2004). Сондықтан, ұлы интеллектуал жазушы М. Әуезовтің 
әңгімелеріндегі психологизмнің көрінісі, түрлі психикалық құбылыстардың 
айқын суреттелуі ұлттық психологиялық сипатта қазіргі білім беру үрдісінде 
кеңінен қолдануға лайықты құнды рухани қазына болып табылады. 

Қазіргі білім беру жүйесінде М. Әуезовтің әңгімелерін оқытудың 
педагогикалық негіздері оқыту, мақсат қою, нәтижеге бағытталған білім беру, 
алған білімдерін өмірде қодану мен айқындалады. Көркем шығарманы оқыту 
үрдісі алдымен оны оқудан басталатындығы анық. Әдебиетті оқыту әдістемесі 
саласы бойынша белгілі ғалым Б.Смановтың пікірінше: «Оқудың ерекшелігі 
сол - ол әдеби мәтінді субъективтендіреді, көркемдік әсерлер арқылы шығарма 
бейнелері мен ондағы жағдайлар оқырман санасында орнығады» (Пірәлі, 2014). 
Бұл пікірден ұғатынымыз - білім алушылардың көркем шығарманың тұтастай 
табиғатын, көркемдік қуатын, сыры мен сипатын өзіндік санаға мықтап 
сіңіруде ең алдымен оны мұқият оқып шығу маңызды. Содан кейін барып 
қана оның тақырыбы мен идеясын, поэтикалық әлемін, мақсатын татып-білу 
мүмкін болмақ. М.Әуезовтің жалпы шығармаларында көтерген басты идеялар 
ұлттық деңгейдің шеңберінде ғана емес, күллі адамзат баласының ортақ ізгілік, 
адамгершілік, кішіпейілділік, қарапайымдылық т.б. қасиеттердің өмірдегі 
қолданысының шынайы көрінісін бейнелеумен ерекшеленеді. Алғашқы 
әңгімелерінде қорғансыз адамдардың тақырыбын жиі көтеріп озбырлықты 
суреттеуінен бастап адамзатқа ортақ гуманистік идеяны насихаттауды қолға 
алып, оны жазушылық жолының соңына дейін дамытып отырған. Сөйтіп 
өз шығармаларында әлем әдебиетіндегі мәңгілік тақырыптың бірі болған 
«гуманизм» мәселесін көтеріп, барлық адамзат баласының жер бетінде бейбіт 
өмір сүруінің басты тірегі ізгілік қасиетіне байланысты болатындығын ашып 
көрсеткен (Нысанбаев, 2005).

Демек, М. Әуезов әңгімелерінің тақырыбы мен идеясы адамгершілік, ізгілік, 
гуманизм секілді ғаламдық деңгейдегі әдебиет үшін мәңгілік тақырыптарға 
арналған. Оған «Қорғансыздың күнінен» бастап «Асыл нәсілдерге» дейінгі 
аралықтағы көркемдік қуаты жоғары 30 дан астам әңгімелерін жатқызуға 
болады. Бұл автор танымының жалпы адамзаттық деңгейге жетіп ұлтық 
шеңберден биікке көтерілгендігін көрсетеді. Бүгінгі еліміздің педагогикалық 
білім беру үрдісі де әлемдік білім беру кеңістігімен тығыз интеграциялық 
бірлікте дамуда. Осы ретте жастарымызға әлемдік деңгейдегі адамзаттық 
проблемаларды көтере білген ойшылдарымыздың рухани мұраларын 
оқытудың маңыздылығы да арта түспек. Оның үстіне ұлы жазушы М. Әуезов 
тек әдеби-көркем шығармалар жазумен ғана шектелмей, оқу-ағарту саласына 
арнап бірнеше еңбек жазып педагогикалық, оқу-әдістемелік көзқарастар 
қалыптастырған бірегей тұлға. Сондықтан, біз заңғар жазушының әңгімелерін 
оқытуда авторың өзі жазып қалдырған әдістемелік пікірлері мен көзқарастарын 
да ерекше ескеріп, өзара тұтастықта қолданғанымыз орынды. 

М. Әуезовтің оқу-ағарту сласындағы алғашқы педагогикалық педагогикалық 
көзқарастары 1917-1920 жылдары жазған «Қайсысын қолданамыз?», «Ғылым 
тілі», «Оқудағы құрбыларыма», «Оқу ісі», «Бұл күнгі зор міндет» т.б. шағын 
зерттеулері мен ғылыми мақалаларынан бастап «Әдебиет тарихы», «Новый 
ауыл» 2 – книга для чтения по русскому языку для казахских детей, школ І 
ступени», «Қазақ шаруа жастар мектебіне арналған программа және түсінік 
хаттар», «ХІХ ғасыр мен ХХ ғасыр басындағы қазақ әдебиетін оқу кітабі» 
еңбектеріне дейін ұласып жатыр. Бұл еңбектерінде автордың білім алушыға 
тапсырманы «жеңілден бастап, біртіндеп күрделендіру», оқу мен мәтінді 
түсінуге терең мән беріп «мұқият оқуға дағдыландыру», «білімге құндылық 
ретінде қарау және оны бағалау» секілді әдістемелік пікірлері айқын көрініс 
берген. Ал автордың «Мұғалімнің тек жақсы оқитын балаларға ғана көңіл бөліп, 
ұдайы солармен жұмыс жасауы дұрыс емес»  деген пікірі қазіргі білім беру 
үрдісінде кеңінен қолданылып жүрген педагогикалық-әдістемелік көзқараспен 
толықтай сәйкес келеді. Түйіндеп айтқанда, М. Әуезовтің әңгімелерін оқытуға 
келгенде жоғарыда атап көресеткен автордың педагогикалық көзқарастарын 
да назарға алғанымыз жөн. Қазіргі білім беру үрдісінің негізгі бағыты білім 
алушылардың мақсат қоюы мен нәтижеге қол жеткізу арқылы бағаланады. 
Бұл орайда, М. Әуезов әңгімелерін оқытуда білім алушылар өздерінің 
мүмкіндіктеріне қарай белгілі бір мақсатттарды қоюлары, сол мақсатқа 
қол жеткізулері мен жазушың әңгімелерінен алған тәлімдерін өмір сүру 
барысында қолдана алулары айрықша ескерілу қажет. Мәселен, жазушының 
әңгімелеріндегі өткір гуманистік идеялар мен адамгешілік мәселелерінің мәні 
мен маңызын білім алушылар тереңінен түсініп, қоғамда ізгілік жасаушы 
тұлғаларға айналулары қажет. Автордың өз оқырмандарына ұсынған басты 
идеясының бірі де осы болғандығы анық. Мұның барлығы ұлы жазушының 
әңгімелерін оқытудың ғылыми-педагогикалық арналарына негізделуі қажет. 

ЗЕРТТЕУ НӘТИЖЕСІ
Қазіргі білім беру ісінде маңызды мәселелерге айналған мазмұн, әдістеме, 

және нәтижеге қол жеткізу тұрғысынан алып қарастырғанда М.Әуезовтің 
әңгімелерін оқытудің негізгі мазмұны – білім алушыларды гуманистік 
сезімдері жоғары, адамгершілік қасиеттерге бай, жалпыадамзаттық рухани 
құндылықтарды бойына сіңірген ізгілікті тұлғаларды дайындаудан тұрады. 
Ал, әдістемесі – әдіснамалық тұғырлары айқындалған, қазіргі білім беру 
парадигмалары мен жаңа технологияларды кеңінен пайдаланып, тәжірибелік-
эксперимент жұмыстары арқылы дәлелденген әдістемелік жүйесінен құралады. 
Оқыту арқылы қол жеткізетін негізгі нәтижелер – мазмұны мен әдістемесінде 
көзделген мақсаттар мен міндеттерді орындауда алынған қорытындыларға 
сәйкес анықталады. Сондай ақ, М. Әуезовтің әңгімелерінің тұтастай табиғатын 
танып-білу мен қатар оларды игеретін әдістемеге үйрету бұл бағытта қол 
жеткізетін негізгі нәтиженің бірі болмақ. 

М. Әуезовтің әңгімелерін оқытудың негіздері ретінде әдіснамалық 

тұғырларын айқындап алғаннан кейін оның әдістемелік жүйесін жасауға 
болады. Яғни ғылыми-теориялық кезеңін құрайтын әдіснамалық тұғырларының 
негізінде оларды оқытудың түрлі амал-тәсілдері мен технологияларын, моделі 
мен тәжірибесін саралауға болады. Бұл орайда қазіргі оқу үрдісінде кеңінен 
қолданылып жүрген білім беру парадигмаларын да ерекше ескергеніміз 
орынды. Әсіресе, барлық әңгімелерінде негізгі тірек объектілі мәселесі 
ретінде адам табиғатына тереңінен үңілу, дүниетанымды кеңейту, гуманистік 
идеяны насихаттау, білімді адамзат игілігі жолында игеру мен жұмсауды 
көздеген М. Әуезовтің әңгімелерін оқытуда «Антропоөзекті», «Когнитивтік», 
«Гуманистік», «Білімді интелект дамытудың қайнар көзі ретінде игерту» және 
т.б. білім беру парадигмаларының орны ерекше (Сманов, 2016). Аталмыш 
білім беру парадигмалары негізінде ұлы жазушының әңгімелерін оқытудың 
әдістемелік жолдарында жаңа оқу технологиялары мен инновациялық әдіс-
тәсілдер өзара сабақтастықта шебер қолданып қолданып, практикада жүзеге 
асыру қажет. Себебі, оқу үдерісінде олардың барлығы бір-бірімен тығыз 
байланысып, кейде параллел қоладануды да қажет ететін тұстары болады. 
Мәселен, «М. Әуезоа әңгімелерін оқытудың құрылымдық-мазмұндық 
моделін әзірлеу», «интербелсенді», «мәтіндік талдау, «топтық жұмыс», Блум 
таксаномиясы, ПОПС формуласы (төрт сөйлем әдісі), «аяқталмаған ой», «эссе 
жазу», «ақпараттық-коммуникациялық технологияларды қолдану» және т.б. 
оқыту әдістері мен технологияларын қолданғанда оқытудың біртұтастығы мен 
сабақтастығының мәні мен маңызы арта түседі. Педагогикалық лекцикадағы 
теория, әдістер, әдістеме, технология, оқыту технологиясы, педагогикалық 
технология ұғымдарының арақатынасын дұрыс ажырата білу және практикада 
дұрыс қолдана білу әр мұғалімнің технологиялық құзыреттілігінің басты 
көрсеткіші. Практикада кейде «технология» ұғымы «әдістеме» немесе оқытуды 
ұйымдастырудың «формасы» ұғымының синонимі ретінде қолданылып кететіні 
байқалады. Аталмыш ұғымдардың барлығы оқыту үрдісінде қолданылатын 
болғандықтан мақсатты түрде олардың мағыналық ерекшеліктерін салыстыра 
отырып қарастыру қажет (Абдимомынов және т.б., 2019) М. Әуезовтің 
әңгімелерін оқытудың әдістемесін зерделегенде оқу үрдісіндегі аталған 
педагогикалық тұжырымдар мен түсініктерді айрықша назарда ұстап, 
ұлы жазушының әңгімелерінің тақырыптық-идеялық сипатына, жалпы 
поэтикасына сай оқыту технологиялары мен білім беру парадигмаларын мұқият 
саралап, салмақтап барып қолданған жөн. Себебі, қазіргі білім беру жүйесінде 
жасалынып жатқан түрлі реформалар мен еліміздің білім беру кеңістігінде әлем 
елдерімен ашық интеграцияға түсуі оқу және оқыту әдістемелеріне қатысты 
көптеген технологиялар мен әдіс-тәсілдерді қабылдауымызға, қолдануымызға 
ықпал етіп отыр. Белгілі әдіскер-ғалым А. Әлімовтің пікірінше: «Бүгінгі 
оқу мен оқытудың басты проблемасы ретінде ақпараттың шектен тыс көп 
мөлшерде болуы танылып отыр» (Абдимомынов, 2018). Бұл бүгінгі әдістеме 
ғылымындағы өзекті мәселенің бірі болып табылады. 

Сонымен қатар, М. Әуезовтің әңгімелеірнде атамекенді, отанды, елді сүйу мен 

құрметтеу ең алдымен адамгершілік қасиеттер арқылы жүхеге асыралатындығы 
айқын көрініс берген. Әңгімелеріндегі жақсылық пен жамандықты, озбырлық 
пен дүниеқоңыздықты, адамдардың қым-қиғаш тұрмыстарын суреттеудегі 
жазушының ұстанған басты мақсатының бірі де осы адамгершілік, ізгілік 
қағидасын берік ұстанып, сол арқылы қасиет қонатындығын алға тартқан. Осы 
тұрғыдан алғанда М. Әуезовтің әңгімелері қазіргі әдебиеттану ғылымында 
өзекті мәселенің бірі ретінде қарастырылып жүрген «сакральді» ұғымның, 
концептісінің негізінде де қарастырып, оқытуымызға болады. Өйткені, бұған 
дейін әртүрлі ғылым салаларының аясында зерттелгенімен, әдебиеттану 
ғылымында арнайы қарастырылмаған «қастерлі ұғым» концепциясының әңгіме 
жанрындағы көркемдік қызметін талдау арқылы оның әңгіме мәтініндегі сан 
түрлі семантикасын ашуды көздейді (Таубаева  және т.б., 2017).

ТҰЖЫРЫМ
М. Әуезовтің әңгімелерін оқытудың әдістері мен тәсілдерін, технологияларын 

білім беру парадигмалары негізінде саралап, оқытудың жолдарын ұсынғаннан 
кейін оның практикалық тұрғыдағы тиімділігін тексеру үшін тәжірибелік-
эксперименттік жұмыстар жүргізудің де маңызы зор. Бұл орайда, оқу үрдісінде 
көздеген мақсатқа қол жеткізу мен білімнің нәтижелілігін анықтау барысында 
тәжірибелік-эксперимент жұмыстарының да алар орны айрықша екендігін 
есте ұстағанымыз орынды.

ҚОРЫТЫНДЫ
М. Әуезовтің әңгімелерін оқытудың әдістемелік негіздерін айқындау үшін 

үшін ең алдымен оның педагогикалық-әдіснамалық тұғырларын анықтап 
алғанымыз ұтымды болмақ. Бұл орайда, философиялық, психологиялық, және 
педагогикалық негіздері мен тұғырлары анықталады. Содан кейін барып қана 
оларды оқытудың әдістемесін жасауға болады. Оқыту әдістемесі білім мазмұны 
мен нәтижелерін ерекше ескере отырып, қазіргі білім беру парадигмалары 
мен технологияларының негізінде тиімді инновациялық әдіс-тәсілдерді 
қолданудан тұрады. Дегенмен, аталмыш жұмыстарда негізінен теориялық 
көзқарастар басымдық танытып кетуі орын алатындықтан, практикалық 
нәтижеге қол жеткізу үшін тәжірибелік-эксперимент жұмыстары жүргізілуі 
қажет. Эксперимент жұмыстары – ғылым мен практиканы байланыстыратын 
құралдардың негізгісінің бірі, білім беру үрдісіндегі тиімді технологияларды 
ойлап табу және зерттеудің, орларды тексеру мен нәтижелілігін анықтауды 
жетілдірудің құралы және ғылыми теорияның негізгі крийтериі болып 
табылады (Әлімов, 2013). Оның дәлелдеуінсіз ешқандай да теорияның ұзақ 
өмір сүре алмайтындығы анық. Белгіленген жоспарға сәйкес тәжірибелік 
эксперимент жұмыстары анықтаушы, қалыптастырушы және қорытындыдан 
тұратын үш кезеңде өткізілгені дұрыс. Көздеген мақсатымызға толықтай қол 
жеткізу үшін тәжірибелік-эксперименттік жұмыстардан алынған нәтижелер 
ұлы жазушының әңгімелерін оқу үрдісінде кеңінен қолданылуға жол ашуымен 
қатар, оның әдістемелік жүйесін де айқындайды.      

М. Әуезовтің әңгімелерін оқытудың әдістемелік жүйесін қалыптастыру оқу 
мен оқырман аудиториясының эволюциясын қалыптастыруда өте маңызды. 
Оқу процесі объективті дүниені пассив түрінде қабылдамау үшін өткен шақ 
пен осы шақтың арасындағы әрдайым өзгеріп тұратын диалог болады, өйткені 
осы шақ оқырмандарды оқыған шығармасына қатысты түрлі сұрақтарды 
қоюға итермелейді. Нәтижесінде шығарманы оқуға деген оқырмандардың 
қызығушылықтары артып, жаңаша көзқарастары туып әдеби оқиғаға қатысты 
диалог қалптасады. Бұл кез келген әдеби шығарманың өміршең болуының 
басты факторына айнала алады. Белгілі әдебиеттанушы ғалым Кетлин 
Маккормик өзінің «Әдеби мәтіндерді қабылдау және туындыларды теориялық 
тұрғыдан талдау, зерттеу мен оқыту» атты мақаласында: «Әдеби оқиға әрекет 
етуін тек одан кейінгі біреудің келіп үн қатқан кезінде немесе қайталап үн 
қатқан шағында жалғастырады. Яғни бұрынғы шығармалар мен авторларды 
лайықты түрде қайтадан басып озғысы, оларға еліктегісі немесеоларды жоққа 
шығарғысы келетін оқымандар табылған сайын әдеби оқиға да өміршең бола 
түседі» (Карбозов және т.б., 76:3) – деп тұжырымдаған. Біз де ғалымның осы 
пікірін қуаттай отырып, классик жазушы М. Әуезовтің әңгімелеріне арқау 
болған негізгі оқиғалар мен жалпыадамзаттық құндылықтарды оқыту үшін 
оның әдістемелік негіздері мен жүйесін әзірлеп алғанымыз тиімді болады 
деген ойдамыз.

Жоғарыда айтылған М. Әуезовтің әңгімелерін оқытудың әдістемелік 
негіздері туралы ойымызды қорытып, жүйелей келіп оларды төмендегі 
сызбамен де ұсынуды жөн көрдік.  

Сурет 1 – М. Әуезовтің әңгімелерін оқытудың әдістемелік жүйесі
Сурет 1 – М. Әуезовтің әңгімелерін оқытудың әдістемелік жүйесі

М.Әуезовтің әңгімелерін оқытудың әдістемелік негіздері 

Әдіснамасы Әдістемесі 

Философиялық, психологиялық, 
педагогикалық негіздері мен тұғырлары 

Білім беру парадигмалары, 
педагогикалық технологиялар, 
инновациялық әдіс-тәсілдер  

Тәжірибелік-эксперименттік жұмыстар 

